
					ఈ పుట అచ్చుదిద్దబడ్డది

అది గాక యిప్పు డీ యంబుధిఁ దాఁటి - వదలక యాహిమవంతంబు గడచి

హేమకూటంబును ఋషభపర్వతము - నామేరువును రజతాద్రియుఁ గడచి

శ్వేతాచలముదాఁటి శీఘ్రంబు మెఱసి - యాతతమగు లవణాంబుధిఁ గడచి

యరిగి శాకద్వీప మవ్వలి కేగి - తరఁగల నొప్పు సుధావార్ధి దాఁటి,4710

చంద్రశైలద్రోణశైలమధ్యమున - సాంద్రదీధితుల నుజ్జ్వలత వహించి

తిర మైన యాయౌషధీశైల మెక్కి - కర మొప్పు సంజీవకరణి విశల్య

కరణియు సంధానకరణి సౌవర్ణ - కరణియు నా నాల్గు గల వౌషధములు;

అవి తెచ్చి యీవానరావళి నెల్లఁ - బవనతనూభవ! బ్రతుకంగఁ జేసి

రాగంబు నొందింపు రామలక్ష్మణుల - వేగంబె" యనవుడు విని వాయుజుండు




ఆంజనేయుఁ డోషధీశైలము దెచ్చి రామలక్ష్మణాదుల మూర్ఛ దేలించుట


అతని వీడ్కొని సువేలాచలం బెక్కి - చతురుఁడై పదములు సమముగా మెట్టి

లలితశేషాభవాలము మీఁది కెత్తి - నెలకొని భుజములు నిక్కించి పొంగి

రామునిఁ దలఁచుచు రయమున నెగయ - నామహనీయాద్రి యవనిపైఁ గ్రుంగె

దెసలు గంపించె దిర్దిర ధాత్రి దిరిగె - నసమాన మైనట్టి యారభసమున

నతఁ డట్టు లెగసి యయ్యాకాశవీథి - నతిభీషణం బైన యంబుధి దాఁటి
4720

హరిచక్రమునుబోలె నరుగుచు నడుమ - తర మిడి పెక్కుచోద్యములు గన్గొనుచు

సాంద్రఫేనామృతజలనిధి దాఁటి - చంద్రశైలద్రోణశైలమధ్యమున

తిర మైనయాయౌషధీశైల మెక్కి - యరయుచు వచ్చుచో నాయౌషధములు

కామరూపులు గానఁ గపిశేఖరునకు - నేమియుఁ బొడచూపనీ వయ్యెఁ దమ్ము

ననిలనందనుఁడును నవి గానకుండి - తనలోన నందంద దలపోసి చూచి

యతివినయంబున నాపర్వతంబు - నతులగుణోదాత్తుఁ డై వేఁడఁదొడఁగెఁ.

"బ్రాలేయగిరియును బర్జన్యగిరియుఁ - గైలాసగిరియును గైకొన కేను

క్రన్నన వచ్చితిఁ గార్యాతురుండ - నిన్ను నుద్దేశించి నిఖిలాద్రినాథ!

నీయందు నిర్జరుల్ నెఱి దాఁచియున్న - యాయౌషధము లెవ్వి? యవి నాకుఁ జూపు;

మారాఘవునకు గార్యము పుట్టియున్న - దేరూపమున నైన నిచ్చుట లెస్స!"
4730

యనిన నగ్గిరి యట్టహాసంబు చేసి - యనిలనందనుతోడ ననియె గర్వమునఁ;

"బెలుచ నీ విటు వచ్చి పెక్కు లాడెదవు; - తలఁకక యీయౌషధములు న న్నడుగ

నీ వెంతవాఁడవు? నిన్ను దెమ్మనఁగ - నేవిధంబున రాముఁ డెంతటివాఁడు?

చేకొని సురలు దాఁచినయౌషధములు - నీకు నిచ్చుటకంటె నేరమి గలదె?”

యని గర్వ మాడిన ననిలనందనుఁడు - కినుకతో ననియె నగ్గిరితోడఁ బేర్చి

"యే నిన్ను వలె నని యిటు వేఁడుకొనిన - దాని విచారింపఁదగదొకో నీకు?

"https://te.wikisource.org/w/index.php?title=పుట:Ranganatha_Ramayanamu.pdf/436&oldid=432037" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 20 ఫిబ్రవరి 2024న 22:29కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

